
Мастер-классҳо ва намоишгоҳ бахшида ба санъати анъанавии ҷопонии рангубори матоъ 

Моҳи октябри соли 2026 бо мақсади баргузории намоишгоҳи «Моҳияти зебоии Ҷопон: усулҳои 

анъанавии рангубори матоъ» ва мастер-классҳо оид ба рангубори матоъ хонум ТОКИТОМО Ҳисако 

— ҳунарманди соҳаи рангубори матоъ бо истифода аз маводи табиӣ, ки ҳамчунин ба ҳайси Сафири 

фарҳанги Ҷопон дар назди Агентии корҳои фарҳангии Ҷопон фаъолият кардааст, ба Тоҷикистон 

ташриф овард. 

15 октябр дар Осорхонаи мардумшиносии Тоҷикистон маросими ифтитоҳи намоишгоҳи осори 

хонум ТОКИТОМО баргузор гардид, ки дар он намояндагони расмии Ҳукумати Тоҷикистон, аҳли 

фарҳанг, намояндагони корпуси дипломатӣ ва дигар меҳмонони даъватшуда иштирок намуданд. 

Намоишгоҳ то 24 ноябр идома хоҳад ёфт. 

Зимни суханронӣ дар маросими ифтитоҳ Сафири Фавқулода ва Мухтори Ҷопон дар Ҷумҳурии 

Тоҷикистон хонум ФУРУТА Кейко таъкид намуд, ки намоишгоҳи мазкур барои сокинони Тоҷикистон 

имконияти хубе фароҳам меорад, то бо яке аз самтҳои фарҳанги анъанавии Ҷопон аз наздик шинос 

шаванд. Ҳамчунин, ӯ изҳори умедворӣ намуд, ки баргузории чунин чорабиниҳои фарҳангӣ ба таҳкими 

минбаъдаи ҳамдигарфаҳмӣ ва муносибатҳои дӯстонаи байни Ҷопон ва Тоҷикистон мусоидат хоҳад 

кард. 

 

Аз ҷониби Тоҷикистон директори Институти таърих, 

бостоншиносӣ ва мардумшиносии Академияи миллии 

илмҳои Тоҷикистон ҷаноби Аҳмадҷон МУРОДЗОДА бо 

сухани табрикотӣ баромад намуд. 



 

 

Пас аз анҷоми маросими расмӣ иштирокчиён ба толори намоишгоҳи осорхона гузаштанд, ки дар он маросими 

ботантанаи буридани лентаи сурх ҳамчун рамзи ифтитоҳи намоишгоҳ баргузор гардид. 

  



 

Рӯзҳои 16 ва 17 октябр бо мусоидати Осорхонаи таърихӣ-кишваршиносии 2700-солагии шаҳри 

Кӯлоб барои донишҷӯён ва ҳунармандони маҳаллӣ мастер-классҳо оид ба усулҳои анъанавии ҷопонии 

рангубори матоъ ташкил карда шуданд. Баргузории мастер-классҳо дар шаҳри Кӯлоб аҳамияти хос 

дошт, зеро дар ин минтақа усули анъанавии рангубори матоъ бо номи «Гулбанд» то имрӯз ҳифз 

гардидааст, ки бо усулҳои ҷопонии рангубори матоъ баъзе монандиҳо дорад. 

  



 

 

Дар ҷараёни мастер-классҳо иштирокчиён бо таваҷҷуҳи зиёд бо усулҳои анъанавии ҷопонии 

рангубори матоъ шинос шуда, бо шавқу ҳавас донишҳои андӯхтаи худро дар амал татбиқ намуданд ва 

асарҳои худро офариданд. 

 



 

  

19 октябр дар Донишкадаи давлатии санъати тасвирӣ ва дизайни Тоҷикистон, воқеъ дар шаҳри 

Душанбе, барои донишҷӯёни ин донишкада ва Донишгоҳи технологии Тоҷикистон, ки дар самтҳои 

санъати тасвирӣ ва дизайн таҳсил мекунанд, мастер-класс оид ба усулҳои анъанавии ҷопонии 

рангубори матоъ ташкил карда шуд. 



  

 

Донишҷӯёни шаҳри Душанбе низ, ба монанди иштирокчиёни мастер-классҳо дар шаҳри Кӯлоб, бори 

аввал имконият пайдо намуданд, ки бо усулҳои анъанавии ҷопонии рангубори матоъ дар амал шинос 

шуда, бо истифода аз донишҳои андӯхтаашон асарҳои худро эҷод намоянд. 

 



 

Чорабиниҳои баргузоргардида барои сокинони Тоҷикистон имконияти хубе фароҳам оварданд, то 

бо ҳунари анъанавии Ҷопон шинос шаванд. Ҳамзамон, ин чорабиниҳо ба майдони муошират ва 

табодули таҷриба миёни шахсони алоқаманд ба санъати тасвирӣ ва ороишию амалӣ табдил ёфтанд. 

Интизор меравад, ки чорабиниҳои мазкур ба рушди минбаъда ва густариши табодули фарҳангӣ 

байни Ҷопон ва Тоҷикистон, инчунин ба эҳё ва ҳифзи санъати анъанавии тоҷикии рангубори матоъ — 

«Гулбанд» мусоидат хоҳанд кард. 

 


